
Kukl 
Myrk í huga markar 

martröð nætur svarta. 

Streyma stafir drauma 

staldra við og galdra. 

Kukl í speki spriklar 

spá um framtíð gráa 

dofnar aftur dafnar 

dásemd ljóss og krása. 

 

Ég er skál 
Ég er glasið sem dropann um dreymir, 

og dásemdir andans í senn. 

Ég er fatið sem fagurt um streymir, 

og fagna mér konur og menn. 

Ég er ráðið sem rónan oft teymir, 

og rismikla drauma ég brenn. 

Ég er skálin sem gúlsopann geymir, 

og gleymskunnar brunnur í denn. 

 

Rekaldssonnetta 
(Til Gunnhildar) 

Fögur blá slétta, ég fleytti völusteinum 

fegurðin tæra, bærðist lítil gára. 

Birtan var skær og bragð af salti tára 

barnið þó aldrei, fast í vondum meinum. 

Festist þó brátt í flóknum rekaldsgreinum, 

fann ég ei botninn, hvöss þá rak mig bára. 

Sægrátt varð blávatn, ég sökk til vits og ára 

sóttu að skuggar, með blindum haturs veinum. 

Sé ég í fjarska, fagurt land og vona 

að fái ég náð að komast upp að ströndu, 

- lognið það heillar, lífið það er valt. 

Þar sé ég skjólið, þar er fögur kona 

þar bíður hitinn, fast við sjónarröndu, 

-vindur nú blástu, því vatnið það er kalt 

 



Vor (haika) 
Vaknar vorið milt. 

Grátt er ský og gróðraskúr 

golan sleikir kinn. 

Himins hækkar sól 

hljóðið eykst við fuglabjarg  

Laupinn hringar hrafn.   

Brumið brýst nú út. 

Meyrnar allt því mættur er 

moldarilmurinn. 

 

Vorið nálgast 
Sólin blessuð svífur fjöllum ofar. 

Eins og meyjan leggjalöng 

ljósu skýin klofar. 

Klakaböndin kreista úr sér safa. 

Dropar niður detta ört 

dansa létt og skrafa. 

Milda veðrið vekur jafnan kæti. 

Lækjarkliður kallar hátt 

kann sér varla læti. 

Upp úr sandi urt af monti rifnar. 

Feimin undir fjörustein 

flóin brúna lifnar. 

Sendlingstásur tælir græni sjórinn. 

Björtum rómi, sykursætt 

syngur fjörukórinn. 

Sléttar fjaðrir sleikir þýður blærinn. 

Spáir logni spekingur 

spegilsléttur særinn. 

  



Himnarjáfur 
Bylgju sogar súgurinn, 

silfruð togar gára,  

kletta logar kvöldroðinn,  

kyssir voga, bára. 

Himnarjáfur hristir brá,  

hljóðnar mávakvakið,  

dropar skrjáfa, detta á,  

doppótt sjávarlakið. 

 

Á flæðiskeri 
Svart er skerið, sjónum ofar svífa máfar. 

Fellur að og freyðir úði 

fjöruþang er blautur púði. 

Sjórinn gutlar, svefn er rofinn, salt í munni. 

Reisir bakið skrokkur skældur  

skerjagestur illa þvældur. 

Fætur blotna, flæðiskerið fer að hverfa.  

Hávært öskrar hraðfleyg þerna: 

"Hvað ert þú að gera hérna?" 

Gloppótt minni, glært og tómt sem gráa djúpið.  

"Upp fórst skerið æði kaldur" 

ansaði í fjarska tjaldur. 

Spurning vaknar, sem ég vil þó vart um hugsa:  

"Til hvers lífsins dreggjar dreypi  

er dómur minn að sjór mig gleypi?" 

Yfir skerið skella bárur, skrokkur titrar. 

Hátt mót vindi kría kallar: 

"Krí nú skolast bjargir allar" 

Dílaskarfur skeri framhjá skríður öldu. 

Kallar: "vinur komdu fljótur 

köfum saman - gamli þrjótur". 

Nú syndir hjá hin sæmilega síldartorfa 

Sælt er líf og fengsæll Flóinn.  

Ég flaksa vængjum - stekk í sjóinn. 

  



Ég ligg í laut 
Ég ligg í laut og naga 

lítið strá 

þúfutittlings þvaga 

þýtur hjá. 

Golan kinnar klappar 

kitlar hey 

finn að fætur stappar 

flugugrey. 

Hrossagaukar hneggja 

hlægja'að mér 

vítt er hér til veggja 

sem vera ber. 

Gras og gróður angar 

grænkar lyng 

fuglinn andann fangar 

flýgur hring. 

Skýin tæla tinda 

tipla hröð 

máttinn kynjamynda 

mála glöð. 

Skynfærin þau skríkja 

skilja allt 

harðan heiminn mýkja 

heitt og kalt. 

Blíð og bljúg er erting 

bragð og hljóð, 

ásjón, ilmur, snerting 

eining góð.  

Taflborðið 
Peð á borði vinna verk, 

vappa áfram, taktfast þræla 

og verja með því kóng og klerk 

sem kannski lítið í því pæla. 

Á meðan drottning dreypir saft 

dansar biskup, hrókinn þreifar, 

og riddarar við kóngsins kjaft 

kroppa'úr skeggi matarleifar. 



Hádegismóar 
Haninn í rökkrinu hefur enn skitið 

og hænurnar spakar á þúfuna gjóa, 

en flestar þær sjá þó að farið er vitið 

og fjaðrirnar gisnar á kjúllanum sljóa. 

En jafnóðum sekkur þó sorinn og dritið  

í svörðinn og hverfur í Hádegismóa. 

 

Þrösturinn 
Kátur þröstur kom í brauð 

kaldan veturinn. 

Dritið brúnt, þann blauta auð, 

bar á garðinn minn. 

Syngur hátt um sól og regn 

svífur himininn. 

Hækkar róminn þessi þegn 

ef þornar garðurinn. 

Snigla, maðka, lirfur, lús 

líkar þrösturinn. 

Vaskur borðar, virkar fús 

verndar garðinn minn. 

Bjarta von nú innst ég el, 

er upp rís gróðurinn, 

að þröstur slétt með sláttuvél 

slái garðinn sinn. 

 

Framtíðarsýn 
Það myndast mun molla og stækja 

og mannkynið allt það mun skrækja. 

Svarthol dökkgrátt 

mun gleypa allt hrátt 

og okkur svo aftur út hrækja. 

 

Tákuldi 
Kengbilað nú kyngir niður köldum snjónum. 

Mjöllin hangir mjúk á trjánum 

mér er kalt á fjandans tánum. 



Vorstemming 
Víst er svo að víða þykir vor í lofti,  

sem fyllir andann fítons krafti 

en fuglar segja haltu kjafti. 

 

Konungleg kveðja (til Prins Póló) 
Í dagsins amstri dreymi smá 

um drykkinn fagurbrúna. 

Fullur er af ferðaþrá 

fæ mér kaffi núna. 

 

Notalegt var niðrá strönd, 

næs við heiðarbrúna. 

Kaldir toppar, kólna lönd 

kaffi fæ mér núna. 

 

Það er hvorki ljóst né leynt 

hvað lífsins grín vill fúna. 

Fráleitt alltof finnst mér seint 

að fá mér kaffi núna. 


